
11

I orti poi cangiavan in varianti

Spaziosi e lunghi e deliziosi viali

De grosci tulipiferi eleganti,

O de çeddri e de rovee colossali,

O d’abeti e de platani giganti,

O de belli çipressi tutti eguali,

O cûrti e tossi a moddo de spallee,

O sottî e driti, comme rastellee.


12

Atri viali mostravan poi due fie

De frasci, o d’ormi, o d’ôrxi ati e grandiosi,

Che co-e ramme intressæ, co-e fêugge ûnie

Formavan volti lunghi, larghi e ombrosi

A moddo d’archivotti o gallerie;

Benchè là scarsci e poco luminosi

Intrassan do sô i raggi, ëan abbastanza

Pe scrovîne a grandezza e l’eleganza.


13

A-i viali poi ghe sûccedeiva un bello

Teatro de rionde e basse collinette

Co-i pê e co-e çimme a-ô mæximo livello:

E separavan tutte de vallette,

Che rien de l’ægua d’uña pria d’anello

Ciù brillanti bagnavan fra-i erbette;

E diversci sentê con gio diverso

E taggiavan pe drito e pe traverso.


14

Uña de collinette a l’ëa vestia

D’uña fascia de brûschi, che a rinsæra

Tanto, che a superficie densa e ûnia

A no lasciava quæxi vedde a tæra:

I pin gh’ëan ciantæ in mezo a dexe mia

Co-i tronchi ûnii, comme falange in guæra,

E a çimma densa, comme i brûschi a-i pê,

A no lasciava quæxi vedde ô Çê.

